
27

Sûbito in to so cûccio e in te so brasse

O l’aççettava ben voentea Martin;

Pronosticando ch’a no l’ingannasse

Da-e so manee ingenue, e ô l’ëa indovin:

E Idia tutt’atro ch’a se contentasse

D’êse riûscia a conseguî ô so fin,

A piggiò tanto amô pe-ô prexonê,

Che a pensava a salvâlo o a moî con lê.


28

E mentre che Uaine fæto ô so servizio

Erotico con ottima riûscia,

A macchinava azzunzighe l’uffizio

De guardia coscenziosa e cauta spia;

Idia a metteiva tûtto ô so giûdizio,

A so aspertixe e tûtta a so energia

Pe trovâ uña manea spiccia e segretta

Pe scappâ con l’amigo e fâla netta.


29

L’ëa a vigilia do giorno che deciso

S’ëa da condûe a morte i prexonê,

E dexe Indien doppo ûn segretto avviso

D’Uaine riguardo a quello chi ëa con lê,

Intravan ne-a cabanna a l’improvviso

E ligavan a Fiesco e moen e i pê;

Mentre l’abbandonava quell’indegna

Contenta do spionaggio e da consegna.


30

Ma permisso a Martin fù a-ô tempo stesso

De godîse ciù libero a so bella

Per tûtto quello giorno e a nêutte appresso,

Fin che brillasse da mattiña a stella;

Nè raddoppiâ pensavan a l’ingresso

Da cioenda da cabanna a sentinella;

Perchè ô rapporto d’Idia anche segretto

O l’ëa tûtto a favô do so diletto.

